
Turiyatita Upanishad

తురీయాతీతోపనిషత్

ఓం తురీయాతీతోపనిషద్వేద్యం యత్పరమాక్షరమ్ ।
తత్తుర్యాతీతచిన్మాత్రం  స్వమాత్రం  చిన్తయేఽన్వహమ్ ॥
తురీయాతీతసంన్యాసపరివ్రాజాక్షమాలికా  ।
అవ్యక్తైకాక్షరం  పూర్ణా సూర్యాక్ష్యధ్యాత్మకుణ్డికా  ॥
హరిః ఓం పూర్ణమదః  పూర్ణమిదం  పూర్ణాత్పూర్ణముదచ్యతే   ।
పూర్ణస్య  పూర్ణమాదాయ పూర్ణమేవావశిష్యతే  ॥
ఓం శాన్తిః శాన్తిః శాన్తిః ॥
అథ తురీయాతీతావధూతానాం కోఽయం మార్గస్తేషాం   కా
స్థితిరితి  పితామహో భగవన్తం పితరమాదినారాయణం
పరిసమేత్యోవాచ।
తమాహ భగవన్నారాయణోయోఽయమవధూతమార్గస్థో  లోకే
దుర్లభతరో  నతు బాహుల్యో యద్యేకో భవతి స ఏవ నిత్యపూతః స ఏవ
వైరాగ్యమూర్తిః  స ఏవ జ్ఞానాకారః  స ఏవ వేదపురుష ఇతి
జ్ఞానినో  మన్యన్తే ।
మహాపురుషో యస్తచ్చిత్తం మయ్యేవావతిష్ఠతే  ।
అహం చ తస్మిన్నేవావస్థితః  సోఽయమాదౌ తావత్క్రమేణ
కుటీచకో బహూదకత్వం ప్రాప్య  బహూదకో హంసత్వమవలమ్బ్య
హంసః పరమహంసో భూత్వా స్వరూపానుసన్ధానేన
సర్వప్రపఞ్చం  విదిత్వా దణ్డకమణ్డలుకటిసూత్ర   -
కౌపీనాచ్ఛాదనం స్వవిధ్యుక్తక్రియాదికం  సర్వమప్సు
సంన్యస్య దిగమ్బరో భూత్వా వివర్ణజీర్ణవల్కలాజిన  -
పరిగ్రహమపి  సంత్యజ్య తదూర్ధ్వమమన్త్రవదాచరన్క్షౌరా   -

భ్యఙ్గస్నానోర్ధ్వపుణ్డ్రాదికం    విహాయ లౌకికవైదికమ -

ప్యుపసంహృత్య సర్వత్ర పుణ్యాపుణ్యవర్జితో  జ్ఞానాజ్ఞానమపి 

విహాయ శీతోష్ణసుఖదుఃఖమానావమానం  నిర్జిత్య  వాసనాత్రయ -

పూర్వకం నిన్దానిన్దాగర్వమత్సరదమ్భదర్పద్వేషకామక్రోధలోభ  
మోహహర్షామర్షాసూయాత్మసంరక్షణాదికం   దగ్ధ్వా  స్వవపుః
కుణపాకారమివ పశ్యన్నయత్నేనానియమేన లాభాలాభౌ సమౌ
కృత్వా గోవృత్త్యా ప్రాణసన్ధారణం   కుర్వన్యత్ప్రాప్తం తేనైవ
నిర్లోలుపః  సర్వవిద్యాపాణ్డిత్యప్రపఞ్చం   భస్మీకృత్య స్వరూపం
గోపయిత్వా జ్యేష్ఠాజ్యేష్ఠత్వానపలాపకః   సర్వోత్కృష్టత్వ -
సర్వాత్మకత్వాద్వైతం  కల్పయిత్వా మత్తో వ్యతిరిక్తః కశ్చిన్నా-
న్యోఽస్తీతి దేవగుహ్యాదిధనమాత్మన్యుపసంహృత్య దుఃఖేన నోద్విగ్నః
సుఖేన నానుమోదకో రాగే నిఃస్పృహః సర్వత్ర శుభాశుభయో-

రనభిస్నేహః సర్వేన్ద్రియోపరమః  స్వపూర్వాపన్నాశ్రమాచారవిద్యా -
ధర్మప్రాభవమననుస్మరన్త్యక్తవర్ణాశ్రమాచారః     సర్వదా
దివానక్తసమత్వేనాస్వప్నః సర్వదాసంచారశీలో
దేహమాత్రవశిష్టో  జలస్థలకమణ్డలుః   సర్వదానున్మత్తో
బాలోన్మత్తపిశాచవదేకాకీ సంచరన్నసంభాషణపరః
స్వరూపధ్యానేన నిరాలమ్బమవలమ్బ్య స్వాత్మనిష్ఠానుకూలేన
సర్వం విస్మృత్య తురీయాతీతావధూతవేషేణాద్వైతనిష్ఠాపరః 
ప్రణవాత్మకత్వేన  దేహత్యాగం కరోతి యః సోఽవధూతః స
కృతకృత్యో భవతీత్యుపనిషత్ ॥
ఓం తత్సత్ ॥
ఓం పూర్ణమదః  పూర్ణమిదం  పూర్ణాత్పూర్ణముదచ్యతే   ।
పూర్ణస్య  పూర్ణమాదాయ పూర్ణామేవాశిష్యతే  ॥
ఓం శాన్తిః శాన్తిః శాన్తిః ॥
ఇతి తురీయాతీతోపనిషత్సమాప్తా ॥

